
Иш рақами: 1-2201-2403/112	                                             Биринчи инстанцияда раислик
Маърузачи судья: М.Самандаров			     қилган судья: Д.Наимов
		
Хоразм вилоят суди
жиноят ишлари бўйича судлов ҳайъати
апелляция инстанциясининг
А ЖР И М И
						
2024 йил август ойининг 12 куни Хоразм вилоят суди жиноят ишлари бўйича судлов ҳайъати, ўз биносида, очиқ суд мажлисида, М.Самандаров раислигида, ҳайъат судьялари А.Аминов ва Ш.Раззақовдан иборат таркибда, судья катта ёрдамчилари Н.Юлдашева ҳамда Ш.Абдулаевлар котиблигида, тарафлардан Хоразм вилоят прокуратураси бўлим прокурори Ғ.Ибрахимов, судланган Ж.Ахмедов ва унинг ҳимоячилари, адвокат Р.Балтаев ва У.Исламовлар иштирокида, судланган Ж.Ахмедов томонидан апелляция тартибида келтирилган шикоятни кўриб чиқиб, қуйидагиларни 

А  Н  И  Қ  Л  А  Д  И:
 
Жиноят ишлари бўйича Урганч шаҳар судининг 2024 йил 27 май кунги ҳукмига кўра,
 
1994 йил 9 ноябрь куни Хоразм вилояти, Боғот туманида туғилган, миллати ўзбек, Ўзбекистон фуқароси, маълумоти ўрта, “Жавлон тут Хоразм” хусусий корхонаси раҳбари, уйланмаган, муқаддам судланмаган, 2023 йил 20 декабрда “гаров” эҳтиёт чораси қўлланилган, Урганч шаҳар, Бўстон кўчаси, 
3А-уй, 27-хонадонда яшаган Ахмедов Жавлонбек Давронбек ўғли,

Ўзбекистон Республикаси ЖКнинг 273-моддаси 2-қисми билан ЖКинг 57-моддаси қўлланиб 3 йил озодликдан маҳрум қилиш жазосига судланган. 
Жазони умумий тартибли колонияларда ўташлик белгиланган.
Мазкур ҳукм билан К.Ҳайитова ҳам судланган бўлиб, шикоят ёки протест келтирилмаганлиги сабабли ишнинг унга оид қисми муҳокама қилинмайди.
Суднинг ҳукмига кўра, судланган Ж.Ахмедов, 2023 йил 18 сентябрь куни соат 16:30 ларда Урганч шаҳри, Олимпия маҳалласи, 4-даҳада жойлашган “Luxure” дўконида К.Ҳайитовага бир бўлак соф оғирлиги 
0,74 грамм озгинадан кўпроқ миқдордаги “гашиш” гиёҳвандлик воситасини қонунга хилоф равишда 400.000 сўмга сотиб ўтказган.
Шунингдек, 2023 йил 18 сентябрь куни соат 18:00 ларда тезкор ходимлар томонидан Ж.Ахмедовнинг ёнлари кўздан кечирилганида, Ж.Ахмедовга тегишли қора рангли эркаклар сумкаси(барсеткаси)дан бир бўлак соф оғирлиги 0,73 граммга озгинадан кўп миқдордаги “гашиш” гиёҳвандлик воситасини келгусида сотиб ўтказиш мақсадида сақлаб келгани аниқланган.
Судланган Ж.Ахмедов апелляция шикоятида, биринчи босқич суди ишни бир томонлама қўриб чиққанлиги, иш ҳолатлари тўлиқ ўрганилмаганлиги, қилмишида жиноят таркиби йўқлиги ҳақида важлар келтириб, суд ҳукмини бекор қилиб, оқлов ҳукми чиқаришни сўраган.
Судлов ҳайъати, судья М.Самандаровнинг маърузасини, судланган Ж.Ахмедов ва адвокатлар Р.Балтаев ва У.Исламовнинг шикоятни қаноатлантириш ҳақидаги, прокурор Ғ.Ибрахимовнинг суд ҳукмини ўзгаришсиз, апелляция шикоятини қаноатлантирмасдан қолдириш ҳақидаги фикрларини эшитиб, жиноят иши ҳужжатларини таҳлил қилиб, апелляция шикоятида келтирилган важларни жиноят иши ҳужжатлари билан бирга кўриб чиқиб, суд ҳукмини ўзгаришсиз қолдиришни лозим топди.
Биринчи босқич суди иш тафсилотини тўғри аниқлаб, судланган Ж.Ахмедовнинг эълон қилинган айбловга муносабатини ёритиб, ўзини ҳимоя қилиш учун келтирган важларига баҳо бериб, содир этилган жиноят тафсилотларини тўғри аниқлаб, унинг суд ҳукмида кўрсатилган жиноятни содир этганликдаги айби, гарчи апелляция инстанцияси судида айбига иқрорлик билдирмасдан кўрсатув берган бўлса-да, биринчи босқич судида айбига тўлиқ иқрорлик билдириб берган кўрсатувидан ташқари, шу иш бўйича судланган К.Ҳайитова, гувоҳлар М.Раджабова, Ш.Матназарова, Р.Сапаев, Х.Рўзметов, Б.Полвановнинг суддаги кўрсатуви, А.Азизовнинг “Кумуш” исмли шахснинг гашиш гиёҳвандлик воситасини сотаётганлиги ҳақидаги аризаси, “Кумуш” исмли шахсга нисбатан назорат остига олиш тезкор тадбири ўтказишга рухсат бериш тўғрисидаги Хоразм вилояти ИИБ ТҚХ ЖҚБ ЎМИБ тезкор вакилининг билдиргиси, Ҳайитова Кумуш Ўктамбой қизидан назорат тартибида гиёҳвандлик воситасини сотиб олиш учун С.Азизовга пул бериш тўғрисидаги баённомаси, Ҳайитова Кумуш Ўктамбой қизидан назорат тартибида гиёҳвандлик воситаси сотиб олиш тўғрисидаги баённомаси, Ҳайитова Кумуш Ўктамбой қизини ёнларини кўздан кечириш ва далилий ашёни олиш ҳақида баённомаси, Ахмедов Жавлон Давронбек ўғли ва Қаландаров Бахтиёр Икромбек ўғлини ёнларини ва Б.Қаландаров бошқарувидаги 90 Y 491SA рақамли жигар рангли “Нексия 3” русумли автомашинасини кўздан кечириш ва далилий ашёни олиш ҳақидаги баённомаси, Хоразм вилоят ИИБ Эксперт-криминалистика марказининг 2023 йил 19 сентябрдаги 593, 594-сонли экспертиза хулосалари ва унга илова қилинган суратли иловалар, Республика суд-тиббий экспертиза илмий-амалий маркази Хоразм филиалининг 
2023 йил 26 сентябрдаги 449-V, 453-V-cонли эксперт хулосалари, амбулатор наркологик суд тиббий текшируви далолатномаси, К.Ҳайитова ва Ж.Ахмедовларни юзлаштириш баённомаси ва иш бўйича ҳақиқатни аниқлаш учун Ўзбекистон Республикаси ЖПКда назарда тутилган тартибда топилган, текширилган ва баҳоланган далиллар ҳамда бошқа объектив далиллар йиғиндиси билан тасдиқланади.
Судлов ҳайъати, судланган Ж.Ахмедовнинг шикоятда келтирган, биринчи босқич суди ишни бир томонлама олиб борганлиги, иш ҳолатлари тўлиқ ўрганилмаганлиги, қилмишида жиноят таркиби йўқлиги ҳақидаги важлари билан келишмайди.
Хусусан, Ўзбекистон Республикаси ЖПКнинг 81-моддасида, ижтимоий хавфли қилмишнинг юз берган-бермаганлигини, шу қилмишни содир этган шахснинг айбли-айбсизлигини ва ишни тўғри ҳал қилиш учун аҳамиятга молик бошқа ҳолатларни суриштирувчининг, терговчининг ва суднинг қонунда белгиланган тартибда аниқлашига асос бўладиган ҳар қандай ҳақиқий маълумотлар жиноят иши бўйича далил ҳисобланиши, бу маълумотлар гувоҳнинг, жабрланувчининг, гумон қилинувчининг, айбланувчининг, судланувчининг кўрсатувлари, экспертнинг хулосаси, ашёвий далиллар, овозли ёзувлар, видеоёзувлар, кинотасвир ва фотосуратлардан иборат материаллар, тергов ва суд ҳаракатларининг баённомалари ва бошқа ҳужжатлар билан аниқланиши, агар тезкор-қидирув тадбирларининг натижалари фақат қонун талабларига мувофиқ олинган бўлса, ушбу Кодекс нормаларига мувофиқ текширилган ва баҳоланганидан кейин ҳамда ҳуқуқни муҳофаза қилувчи органлар ходимларининг ёки тезкор-қидирув тадбирида иштирок этган бошқа шахсларнинг ҳаракатларига боғлиқ бўлмаган ҳолда шахсни жиноят содир этиш учун шаклланган қасд мавжуд бўлганлигидан далолат берса, ушбу натижалар далил сифатида тан олиниши мумкинлиги белгиланган.
Келтирилган важлар:
Шу иш бўйича судланган К.Ҳайитованинг апелляция судидаги, 2023 йил 18 сентябрь куни Вали исмли таниши қўнғироқ қилиб, “менда дори битмаяпти, сени танишингда бўлса битириб бер” деб 500.000 сўм бергани бўйича Бахтиёр исмли танишига қўнғироқ қилганида Бахтиёр уни Жавлонни дўконига олиб боргани, дўконга дугонаси Ш.Матназарова билан бориб Жавлондан 400.000 сўм эвазига “гашиш” гиёҳвандлик воситасини олиб Валига бергани, 100.000 сўмни ўзида олиб қолгани ҳақидаги кўрсатуви, 
Гувоҳ Ш.Матназарованинг биринчи босқич судидаги, К.Ҳайитова билан раққосалик қилиб юрганида танишгани, судланган Ж.Ахмедовни 6 ойдан бери танишини, 2023 йил 18 сентябрь куни К.Ҳайитова Ж.Ахмедовдан 400.000 сўм эвазига “гашиш” гиёҳвандлик воситасини сотиб олганида унинг ёнида бўлгани, Кумуш билан бирга гиёҳвандлик воситасини истеъмол қилмоқчи бўлишгани, Кумуш пулни санаб кўрганида 500.000 сўм бўлгани учун пулни сонини билгани, кўчада туриб ойнадан Ж.Ахмедов дорини К.Ҳайитовага берганини кўргани, олдин Вали билан ҳам дори чеккани, шу куни ҳам дорини Вали билан чекмоқчи бўлганликлари, дорини пулини Вали берганлиги ҳақидаги кўрсатуви;


Гувоҳ Р.Сапаевнинг биринчи босқич судидаги, ички ишлар ходимларининг айтгани бўйича гиёҳвандлик моддаси бўйича ўтказилган тезкор тадбирида холис бўлиб қатнашгани, тадбирда бир қиз ёнлари кўздан кечирганларида ёнидан “Зардекс” психотроп таблеткаси чиққани, Ж.Ахмедовни ички ишлар ходимлари “Аэропорт йўли” тарафдаги уйини олдидан олиб келиб Хоразм вилоят ички ишлар бошқармаси биносида текширишганида “Нексия-3” автомашинаси ичидаги барсеткадан Ж.Ахмедовга тегишли бўлган гиёхвандлик воситаси топилгани ҳақидаги кўрсатуви; 
Гувоҳ Х.Рўзметовнинг биринчи босқич судидаги гувоҳ Р.Сапаевнинг кўрсатуви билан бир хил мазмундаги кўрсатуви;
 Гувоҳ Б.Полвановнинг биринчи босқич судидаги, 2023 йил 
18 сентябрь куни ўтказилган тезкор тадбирда махсус харидор С.Азизовга 500.000 сўм пул рақамлаб берилгани, С.Азизов К.Ҳайитова билан кўришиб 500.000 сўм пул бергани, кейин улар Урганч шаҳар Гурленский тарафдаги дўкон ичкарисига киришиб Ж.Ахмедовдан бир бўлак “гашиш” гиёҳвандлик моддасини олиб чиққани, кейин Жавлон ва Бахтиёрни Урганч шаҳридаги тўйхона олдида машинада ўтирган пайтида ушлаб Хоразм вилоят ички ишлар биносини олиб боришиб, холислар иштирокида ёнлари кўздан кечирилганида Ж.Ахмедовнинг қора рангли барсеткаси ичидан бир бўлак “гашиш” гиёҳвандлик моддаси ҳамда 2 та “Зардекс” психотроп таблеткаси чиққани ҳақидаги кўрсатуви;  
шунингдек, Ж.Ахмедов ва Б.Қаландаровни ёнлари ва Б.Қаландаров бошқарувидаги 90 Y 491SA рақамли, “Нексия 3” русумли автомашинани кўздан кечириш ва ашёвий далилни олиш ҳақидаги баённома, Хоразм вилоят ИИБ Эксперт-криминалистика марказини 2023 йил 19 сентябрь кунги 593, 594-сонли экспертиза хулосалари, Республика суд-тиббий экспертиза илмий-амалий маркази Хоразм филиалининг 2023 йил 
26 сентябрдаги 449-V, 453-V-cонли хулосалари, К.Ҳайитова ва Ж.Ахмедовни юзлаштириш баённомаси билан рад қилинади.
Бундан ташқари, судланган Ж.Ахмедов тезкор тадбир ўтказилган куни бевосита адвокати А.Ядгаров иштирокида ўз қўли билан ёзилган дастлабки тушунтириш хатида, шунингдек биринчи босқич судида бевосита адвокати С.Артиқов иштирокида, 2023 йил 18 сентябрь куни ўзига тегишли дўконда таниши Бахтиёр билан турганида аёл киши қўнғироқ қилиб “гашиш” гиёҳвандлик воситасини сўраганида рози бўлгани, бироздан кейин бир йигит бошқарувида бўлган “Жентра” русумли автомашинада икки аёл унинг ёнига келиб 400.000 сўм пулни беришганидан кейин ёнидаги “гашиш” гиёҳвандлик воситасининг ярмини қизларга бериб юборгани, бироздан кейин Бахтиёр билан кўчада ўтирганида ИИБ ходимлари ушлашиб ИИБ биносига олиб боришиб ёнларини кўздан кечиришганида унга тегишли бўлган барсеткадан 10 дона “Зардекс” ёзувли психотроп модда ва бир бўлак “гашиш” гиёҳвандлик воситаси аниқлангани, ушбу гиёҳвандлик воситасини 2016 йилда чўмилишга борганида дарё бўйидан топиб олгани, қилмишидан пушаймонда эканлиги ҳақида кўрсатув берган.
Ўзбекистон Республикаси Олий суди Пленумининг 2017 йил 
28 апрелдаги “Гиёҳвандлик воситалари ва психотроп моддалар билан қонунга хилоф равишда муомала қилишга оид жиноят ишлари бўйича суд амалиёти тўғрисида”ги Қарорининг 21-бандида, шахснинг гиёҳвандлик воситалари, психотроп моддаларни қонунга хилоф равишда ўтказиш учун ЖК 273-моддасининг тегишли қисми билан жавобгарлик уларнинг миқдори билан боғлиқ ҳолда келиб чиқиши, гиёҳвандлик воситалари, психотроп моддаларни сотиш усулида кўп миқдорда ўтказиш уларни ўтказишнинг энг ижтимоий хавфли кўриниши ҳисобланиши туфайли, мазкур қилмиш ЖК 273-моддасининг бешинчи қисми билан квалификация қилиниши лозимлиги, мазкур восита ёки моддаларни кўп миқдорда бошқа барча усулларда ўтказиш ЖК 273-моддасининг бошқа тегишли қисми билан жавобгарлик келиб чиқишига сабаб бўлиши ҳақида тушунтириш берилган.
Юқоридагиларга асосан судлов ҳайъати гувоҳларнинг суддаги кўрсатувлари, ишга илова қилинган хулосалар иш ҳолатига мос келадиган, ишончга сазовор ва мақбул далиллар деб ҳисоблаб, шикоятда келтирилган важларни инкор қиладиган далиллар деб судланган Ж.Ахмедовнинг айбини тасдиқлашга асос бўлади деб ҳисоблайди.
Шу сабабли, апелляция судлов ҳайъати судланган Ж.Ахмедов ҳамда адвокатлар Р.Балтаев ва У.Исламовлар томонидан келтирилган важларини инобатга олмасликни лозим топди.
Қайд қилинганларга асосан биринчи инстанция суди томонидан мазкур жиноят иши ЖПКнинг 22-моддаси талабларига риоя қилинган ҳолда кўрилиб, аниқланиши лозим бўлган барча ҳолатлар синчковлик билан тўла ва холисона текширилиб, судланган Ж.Ахмедовнинг айби, суд муҳокамасида Ўзбекистон Республикаси ЖПК 94,95-моддалари талабига мувофиқ ҳолда баҳо берилган далиллар билан асослантирилган бўлиб, шикоятда келтирилган важлар, жиноят ишдаги тўпланган ва суд мажлисида муҳокама қилинган далиллар йиғиндиси билан инкор қилинади.
[bookmark: _GoBack]Ўзбекистон Республикаси Конституциясининг иккинчи бўлимида инсон ва фуқароларнинг асосий ҳуқуқлари, эркинликлари ва бурчлари белгиланган бўлиб, 20-модданинг 4-қисмида, давлат органлари томонидан инсонга нисбатан қўлланиладиган ҳуқуқий таъсир чоралари мутаносиблик принципига асосланиши ва қонунларда назарда тутилган мақсадларга эришиш учун етарли бўлиши кераклиги кўрсатилган.
Шунингдек, Ўзбекистон Республикаси ЖКнинг 7-моддасида, жиноят содир этган шахсга нисбатан у аҳлоқан тузалиши ва янги жиноят содир этишининг олдини олиш учун зарур ҳамда етарли бўладиган жазо тайинланиши ёки бошқа ҳуқуқий таъсир чораси қўлланилиши кераклиги;
шу кодекснинг 8-моддасида, жиноят содир этишда айбдор бўлган шахсга нисбатан қўлланиладиган жазо ёки бошқа ҳуқуқий таъсир чораси одилона бўлиши, яъни жиноятнинг оғир-енгиллигига, айбнинг ва шахснинг ижтимоий хавфлилик даражасига мувофиқ бўлиши лозимлиги;
шу кодекснинг 42-моддасида, жазо маҳкумни ахлоқан тузатиш, унинг жиноий фаолиятини давом эттиришга тўсқинлик қилиш ҳамда маҳкум, шунингдек бошқа шахслар янги жиноят содир этишининг олдини олиш мақсадида қўлланилиши;
шу кодекснинг 54-моддасида, суд жазо тайинлашда содир этилган жиноятнинг хусусияти ва ижтимоий хавфлилик даражасини, қилмишнинг сабабини, етказилган зарарнинг хусусияти ва миқдорини, айбдорнинг шахсини ҳамда жазони енгиллаштирувчи ва оғирлаштирувчи ҳолатларни ҳисобга олиши мумкинлиги кўрсатилган.
Биринчи босқич суди томонидан судланган Ж.Ахмедовга нисбатан жазо тури ва меъёрини белгилашда, ЖКнинг 8,54-моддалари мазмунидан келиб чиқиб, жазо адолатли бўлиши – ҳар бир ҳолатда индивидуал тайинланиши, жиноятнинг хусусияти ва ижтимоий хавфлилик даражасига, айбдорнинг шахсига, шунингдек, жазони енгиллаштирувчи ва оғирлаштирувчи ҳолатларга мувофиқ бўлиши кераклиги ҳақидаги тушунтиришлардан келиб чиқиб, ЖКнинг 
57-моддаси қўлланиб, у айбли деб топилган модда санкциясида назарда тутилган жазодан ҳам камроқ жазо тайинлаб, қонуний ва адолатли тўхтамга келинган.
Ўзбекистон Республикаси ЖПКнинг 49726, 49731-моддаларига амал қилиб, апелляция суди,

А Ж Р И М    Қ И Л Д И:

Жиноят ишлари бўйича Урганч шаҳар судининг 2024 йил 27 май кунги ҳукмининг Ахмедов Жавлонбек Давронбек ўғлига оид қисми ўзгаришсиз, келтирилган апелляция шикояти қаноатлантирилмасдан қолдирилсин.
Апелляция инстанцияси судининг ажримидан норози тарафлар Хоразм вилояти суди жиноят ишлари бўйича судлов ҳайъатига тафтиш тартибида шикоят, прокурор протест билдириши мумкин. 

